
652 hitz
Garuneko hemisferio bakoitzak bere lana dauka, baina elkarren osagarriak dira. Hori bai, elkarlan horretan batzuetan akatsak sortzen dira.

Gure barneko orkestra (II)

Arantza Quecedo Urrutia - Psikologia

Hogeigarren mendearen bukaeran, teknika berriak sortu ziren garunaren funtzionamendua ikertzeko: elektroenzefalograma, eskanerra, erresonantzia magnetikoa, RNM, PET, SPECT... Gaur egun, ordenagailu berezien bidez ikus dezakegu koloreetan garunaren zein zati erabiltzen den momentu bakoitzean, kalkulu bat egitean edo hitz esanguratsu bat entzutean. Izugarria! XXI. mendean, osasun zientziak genetika eta garunaren funtzionamenduaren ulermena dauzkate abiapuntutzat. Aipatutako teknika berri horiei esker, garunaren funtzionamendua aztertu eta hainbat hipotesi egiten ditugu Neurologian, Psikiatrian eta Psikologian. Kimikoki, elektrikoki, estrukturalki eta funtzionalki ikasi, aztertu eta ulertu nahi dugu gure garun konplexua. 

Lehengoan aipatu genuen moduan, gure garunean pentsamenduak, oroitzapenak, irudimena, sentipenak, izaera eta abar kokatzen dira. Lan hori guztia aurrera eramateko, garuna espezializatu egin da. Gaur ere, hemisferioen espezializazio hori jorratuko dugu, geure burua eta gure barne kontraesan batzuk hobeto ulertzeko. Hemisferio bakoitzak lan espezializatua dauka, baina bien lana osagarria da era berean. Eta sentipen, pentsamendu, oroitzapen eta jario erraldoi horretan ordena jartzeko, musika orkestretan ikusten den moduan, gure barnean zuzendari berezia dago. 

Gertatu al zaizue antzinako argazkiak ikustean oroitzapenak ez ezik garai horretan bizitako emozio batzuk ere piztea? Orkestra musika osoa egiten hasten da, antzinako melodia bat gogor joz. Eta horrek bizipenak, oroitzapenak eta momentua bizitzeko modu berriak ekartzen dizkigu.

Gertatu al zaizue inoiz norabide bat azaltzean hitzez «eskumara joan» esatea, eta gorputzez kontrakoa egitea, alegia, ezkerrerantz mugitzea eskua? Zeinek esaten du egia horrelakoetan? Hitzek ala eskuak? Horrelakoetan, gehienetan garunak barnean dugun mapa «ikusten» dihardu: gogoratzen ari da, eta gorputzaren mugimenduak, hau da, eskuak nora seinalatzen duen zuzenagoa izango da hitzak baino. Hemisferio bien elkarlan horretan batzuetan akatsak sortzen dira. 

Kalean gabiltzala aurpegi ezagun bat ikusiz gero, ikusmenaren memoriak eskumako hemisferioan «ezaguna agiten zait» informazioa aterako digu. Ezagun horren izena, berriz, ezkerreko hemisferioan aurkituko dugu. Batzuetan asko kostatzen zaio gure garunari bigarren parteko informazioa bilatzea: nondik ezagutzen dut? Zein du izena? Garunaren beste armairu batean dago informazio hori. 

Bukatzeko, gomendio bat: YouTuben agertutako bideo bat ikustea; Jill Bolte Taylor doktorea agertzen da, berak sufritutako embolia eta garunaren funtzionamendua azaltzen. 

